
Вояга етмаганлар ўртасида содир этилган  
ҳуқуқбузарликларнинг назарий ва амалий муамммолари 

 Мазкур мақолда вояга етмаганлар томонидан содир 
этилган ҳуқуқбузарликлар тушунчаси, уларнинг моҳияти, 
содир этилиши ва келиб чиқиш сабаблари, мазкур соҳадаги 
ваколатли органларнинг асосий вазифалари мавжуд қонун 
нормаларига асосан таҳлил қилинган. 

Теоретические и практические проблемы преступности 
несовершеннолетних 

 В статье анализируется понятие преступности 
несовершеннолетних, их сущность, причины и причины, 
основные задачи компетентных органов в этой сфере в 
соответствии с действующим законодательством. 

 

Ўзбекистон Республикасининг 2014 йил 14 майдаги “Ҳуқуқбузарликлар 
профилактикаси тўғрисида”ги Қонуннинг 3-моддасига кўра “ҳуқуқбузарлик — 
содир этилганлиги учун маъмурий ёки жиноий жавобгарлик назарда тутилган 
айбли ғайриҳуқуқий қилмиш (ҳаракат ёки ҳаракатсизлик)” дир. 

Ҳуқуқбузарликлар профилактикаси – ҳуқуқ-тартиботни сақлаш ҳамда 
мустаҳкамлаш, ҳуқуқбузарликларни аниқлаш, уларга барҳам бериш, шунингдек 
ҳуқуқбузарликларнинг содир этилиши сабабларини ва уларга имкон бераётган 
шарт-шароитларни аниқлаш, бартараф этиш мақсадида қўлланиладиган 
ҳуқуқбузарликлар умумий, махсус, якка тартибдаги ва виктимологик 
профилактикасининг ҳуқуқий, ижтимоий, ташкилий ва бошқа чора-тадбирлари 
тизими [1] ҳисобланади. 

Вояга етмаганлар ўртасида содир этилаётган  ҳуқуқбузарликлар ўзининг 
моҳияти, содир этилиш вақти, мотиви ва бошқа белгиларига кўра катта ёшдагилар 
томонидан содир этилаётган ҳуқуқбузарликлардан тубдан фарқ қилади. 

Хусусан, муайян ёш, руҳий ва бошқа ижобий ёки салбий хусусиятдаги гуруҳ 
ҳуқуқининг бундай ўзига хос хусусиятлари четга чиқиш бўлмай, балки вояга 
етмаганлар учун хос бўлган хулқий меъёр ҳисобланади [2]. 

Вояга етмаган ёшларнинг қонуний вакиллари томонидан етарлича назорат 
қилинмаслиги, атрофдагилар ва жамоатчиликлнинг эътиборсизлиги ҳам уларда 
ҳуқуқбузарлик содир этишларига сабаб бўлиши мумкин. 

Мазкур соҳада содир этилаётган ҳуқуқбузарликларни яшириш, жамоатчилик 
томонидан ўз холига ташлаб қўйиш ёки уларни жамоадан узр сўраш орқали 
унтилиши каби салбий оқибатлар ёшлар онгида содир этилган ҳуқуқбузарлик 
учун жавобгарлик келтириб чиқармаслик тўғрисида нотўғри тушунчанинг 
риқожланишига олиб келади. Шунинг учун вояга етмаганлар ўртасида содир 
этилаётган ҳар бир ҳуқуқбузарликларининг оқибатлари ва уни профилактика 
қилиш муҳим аҳамият касб этади. 

Шу сабабли, 2010 йил 10 сентябрида Ўзекистон Республикасининг  “Вояга 
етмаганлар ўртасида назоратсизлик ва ҳуқуқбузарликларнинг профилактикаси 
тўғрисида”ги Қонуни қабул қилинди. 

Қонунга асосан, вояга етмаган — ўн саккиз ёшга тўлмаган шахс деб 
белгиланди [3]. 

Шунингдек, мазкур қонуннинг 3-моддасида вояга етмаганлар ўртасида 
назоратсизлик ва ҳуқуқбузарликларнинг профилактикаси — вояга етмаганларнинг 
назоратсизлиги, қаровсизлигига, улар томонидан ҳуқуқбузарликлар ёки бошқа 
ғайриижтимоий хатти-ҳаракатлар содир этилишига имкон берадиган сабаблар ва 
шарт-шароитларни аниқлаш ҳамда бартараф этишга қаратилган, якка тартибдаги 
профилактика иши билан биргаликда амалга ошириладиган ижтимоий, ҳуқуқий, 
тиббий ва бошқа чора-тадбирлар тизими эканлиги қайд этилди. 

Пандемия шаротида, муаммоли, эҳтиёжманд ёки ижтимоий аҳволи оғир 
оилалар кўпайиб бормоқда. Оиланинг бузилиши, улардаги ижтимоий муҳитнинг 
носоғломлиги ҳамда етарлича ғамхўрлик қилинмаслиги сингари омиллар эса, 
фарзандлар тарбиясига салбий таъсир кўрсатади. Ўз навбатида бундай шароитда 
вояга етмаганларни ҳар томонлама қўллаб-қуваатлаш учун мазкур соҳадаги 
ишларни жадаллаштириш талаб этилади. 

Ўзбекистон Республикаси Конституциясининг 41-моддасида “Ҳар ким билим 
олиш ҳуқуқига эга. Бепул умумий таълим олиш давлат томонидан кафолатланади. 
Мактаб ишлари давлат назоратидадир” эканлиги ҳамда 64-моддасида “Ота-оналар 
ўз фарзандларини вояга етгунларига қадар боқиш ва тарбиялашга мажбурдирлар. 
Давлат ва жамият етим болаларни ва ота-оналарининг васийлигидан маҳрум 
бўлган болаларни боқиш, тарбиялаш ва ўқитиш таъминлайди, болаларга 
бағишланган хайрия фаолиятларни рағбатлантиради”, 65-моддада эса 
“Фарзандлар ота-оналарнинг насл-насабидан ва фуқаролик ҳолатидан қатьи 
назар, қонун олдида тенгдирлар” [4], деб мустаҳкамлаб қўйилган. 

Шунингдек, мамлакатимизда халқаро хуқуқ нормалари ва принципларининг 
устуворлигини ҳамда болалар ҳуқуқларини ҳимоя қилиш мақсадида 1992 йилда 
“Бола ҳуқуқлари тўғрисида”ги конвенцияни ратификация қилди. 
Қонунчилигимизни халқаро ҳуқуқнинг нормаларига унификация қилиш 
мақсадида 2008 йил 7 январда “Бола ҳуқуқларининг кафолатлари тўғрисидаги 
конвенция”ги Қонун амалга киритилди. 

Вояга етмаганлар ўртасида тарбиявий ишларни кучайтириш ва улар 
томонидан ҳуқуқбузарликлар содир этилишининг олдини олиш, давлат 
органлари, жамоат ташкилотлари, шунингдек, вояга етмаганлар ишлари бўйича 
идоралараро комиссияларнинг фаолиятини такомиллаштириш ва 
мувофиқлаштириш мақсадида Ўзбекистон Республикаси Президентининг 2017 
йил 14 мартдаги “Ҳуқуқбузарликлар профилактикаси ва жиноятчиликка қарши 
курашиш тизимини янада такомиллаштириш чора-тадбирлари тўғрисида” ПҚ–
2833-сонли қарори қабул қилди. Бу қарор билан Вояга етмаганлар ишлари бўйича 
идоралараро комиссиялар тўғрисидаги Низом [5] қабул қилинди. 

Унга кўра мазкур комиссиянинг асосий вазифалари қуйидагилардан иборат: 
вояга етмаганлар ўртасида назоратсизлик ва ҳуқуқбузарликлар 

профилактикаси соҳасида давлат дастурлари ва бошқа дастурлар ишлаб 
чиқилишини ҳамда амалга оширилишини, шунингдек уларнинг ижроси устидан 
назоратни ташкил этиш; 

давлат органлари ва ташкилотларнинг вояга етмаганлар ўртасида 
назоратсизлик ва ҳуқуқбузарликлар профилактикаси, уларнинг ҳуқуқлари, 
эркинликлари ва қонуний манфаатларини ҳимоя қилиш соҳасидаги фаолиятини 

уларнинг самарадорлигини, яқиндан ҳамкорлиги ва иш уйғунлигини таъминлаш 
мақсадида мувофиқлаштириш; 

вояга етмаганлар ўртасида назоратсизлик ва ҳуқуқбузарликлар 
профилактикаси, уларнинг ҳуқуқлари, эркинликлари ва қонуний манфаатларини 
ҳимоя қилиш борасида кўрилаётган чораларни баҳолаш, мониторинг қилиш ва 
самарадорлигини ошириш; 

тизимли камчиликларнинг сабаб ва шарт-шароитларини аниқлаш, таҳлил 
қилиш ҳамда уларни ҳуқуқни қўллаш амалиёти ва қонун ҳужжатларини 
такомиллаштириш йўли билан бартараф этиш; 

давлат органлари ва ташкилотларнинг вояга етмаганлар ўртасида 
назоратсизлик ва ҳуқуқбузарликлар профилактикасини амалга ошириш, 
шунингдек ҳуқуқбузарлик содир этиш сабаблари ва бунга имконият яратаётган 
шарт-шароитларни аниқлашдаги ўзаро ҳамкорлигини яхшилаш юзасидан 
чораларни ишлаб чиқиш ва амалга ошириш; 

вояга етмаганлар ўртасида назоратсизлик ва ҳуқуқбузарликлар 
профилактикасига оид маълумотни тўплаш, сақлаш, қайта ишлаш, таҳлил қилиш 
ҳамда тегишли органлар ва муассасалар фаолияти самарадорлигини ошириш 
мақсадида улардан фойдаланиш; 

ҳудудий комиссиялар фаолиятини мувофиқлаштириш. 
Вояга етмаганлар ўртасида тарбиявий ишларни кучайтириш, улар 

томонидан ҳуқуқбузарлик содир этилишининг олдини олиш, бу йўналишда 
масъул бўлган давлат органлари, жамоат ташкилотлари ва вояга етмаганлар 
ишлари бўйича комиссиялар фаолиятини мувофиқлаштириш ва янада 
такомиллаштириш борасидаги вазифаларни белгилаб берди. 

“Вояга етмаганлар ўртасида назоратсизлик ва ҳуқуқбузарликларнинг 
профилактикаси тўғрисида”ги Қонун [6] га кўра, ота-она ёки ота-она ўрнини 
босувчи шахслар вояга етмаганларни таъминлаш, тарбиялаш ва уларга таълим 
бериш бўйича ўз мажбуриятларини бажаришдан бўйин товлаётган ёки лозим 
даражада бажармаётган ёхуд уларнинг хулқ-атворига салбий таъсир кўрсатаётган, 
улар билан шафқатсиз муомалада бўлаётган ҳолатларда ва бунинг оқибатида 
хулқ-атвори назоратсиз қолганда вояга етмаган болалар тегишли тартибда Вояга 
етмаганларга ижтимоий ҳуқуқий ёрдам кўрсатиш муассасаларига 
жойлаштирилади. 

“Вояга етмаганларнинг назоратсизлиги ва ҳуқуқбузарлиги профилактикаси 
тўғрисида”ги Қонун ушбу масалалар билан шуғулланувчи тизим органлари ва 
муассасаларини аниқ белгилаш, улар фаолиятининг асосий вазифалари, 
принциплари ва йўналишларини тартибга солиш, шунингдек, алоҳида эътиборни 
талаб қилувчи вояга етмаганлар ва оилалар билан якка тартибдаги профилактика 
ишларини ташкил этиш асослари ва тартиби, вояга етмаганларни 
ихтисослаштирилган ўқув-тарбия муассасаларига ва ижтимоий-ҳуқуқий ёрдам 
кўрсатиш марказларига жойлаштириш тартиби ва асослари, ижтимоий хавфли 
ҳолатдаги вояга етмаганларнинг ҳуқуқий мақоми, уларни ижтимоий-ҳуқуқий ва 
педагогик реабилитация қилиш масалалари ечимига қаратилган. 

Вояга етмаганлар ўртасида содир этилган ҳуқуқбузарликлар ҳам умумий 
ҳуқуқбузарликларни вужудга келтирувчи омиллар таъсирида ривожланади. Шу 

сабабдан ҳам вояга етмаганлар ўртасида содир этилаётган ҳуқуқбузарликларни  
ўрганишда жиноятларни фош этишдаги умумий тавсифлар, кўрсаткичлар ва 
усуллардан фойдаланилади. Шу бидан бирга вояга етмаганлар жиноятчилигининг 
таҳлили айнан вояга етмаганлар жиноятчилигига таъсир кўрсатувчи омиллар ва 
шарт-шароитларни аниқлашга қаратилиши лозим. 

Вояга етмаганлар жиноятчилигининг олдини олишни жиноят ҳуқуқий 
чоралар воситасида таъсир кўрсатиш билан қўшиб олиб бориш ўсиб келаётган 
авлодни маънавий соғлиғини муҳофаза қилишнинг шарти ҳисобланади. 

Вояга етмаганлар жавобгарлиги – 18 ёшга тўлмасдан жиноят содир қилган 
шахсларнинг жавобгарлиги, жиноят қонунига биноан тайинланадиган, қатъий 
чекланган жазо турлари. Ўзбекистон Республикаси  жиноят қонунида вояга 
етмаганлар содир этадиган жиноятларнинг ўзига хос хусусиятлари ва бошқа 
ҳолатлари эътиборга олиниб, алоҳида жавобгарлик белгиланган. Булар: а) 
жарима; б) ахлоқ тузатиш ишлари;             в) қамоқ; г) озодликдан махрум қилиш 
жазоларидан биридир. Улар жиноятнинг тури ва характерига қараб тайинланади 
ва вояга етмаганларга нисбатан жазонинг бошқа турлари, қўшимча жазолар 
тайинланиши мумкин эмас (ЎзР ЖК, 81-модда). Вояга етмасдан жиноят содир 
қилган шахсларга нисбатан тайинланадиган жазо миқдори ва муддатлари анча 
қисқартирилган. Ахлоқ тузатиш ишлари 1 ойдан 1 йилгачагача муддат доирасида 
белгиланади ва бу жазони ўташ учун маҳкумни ўзи яшаётган жойдан бошқа 
жойларга жўнатиш мумкин эмас. Қамоқ жазоси 1 ойдан 3 ойгача муддат доирасида 
тайинланади. Озодликдан маҳрум қилиш муддати ҳам вояга етмаганлар ёши ва 
жиноятнинг ижтимоий хавфлилик даражасига қараб белгиланади: у 16 ёшга 
тўлмаганларга – унча оғир бўлмаган жиноят учун – 3 йилгача; оғир жиноят учун – 
6 йилгача; ўта оғир жиноят учун – 10 йилгача; 16 ёшдан 18 ёшгача бўлганларга – 
унча оғир бўлмаган жиноят учун – 4 йилгача; оғир жиноят учун 7 – йилгача; ўта 
оғир жиноят учун – 10 йилгача муддат доирасида тайинланади ва ҳар қандай 
ҳолда бу муддатлардан четга чиқилиши мумкин эмас. Суд томонидан озодликдан 
маҳкум этишга ҳукм қилинган вояга етмаганлар жазони вояга етмаганлар тарбия 
колониясида ўтайди. Вояга етмаганларни жавобгарликдан ёки жазодан озод 
қилишнинг алоҳида қоидалари тадбиқ қилинади [7]. 

Шунингдек, жинояти учун 3 йилдан дан кўп бўлмаган муддатга озодликдан 
маҳрум қилинган ёки ундан ҳам енгилроқ бошқа жазо олган вояга етмаганларни 
суд жавобгарликдан ёки жазодан озод қилиб, жиноий жазо ҳисобланмаган 
қуйидаги мажбурлов чораларини қўллаши мумкин: а) суд белгилайдиган шаклда 
жабрланувчидан узр сўраш; б) 16 ёшга тўлган шахс зиммасига етказилган зарарни 
ўз маблағи ҳисобидан ёки меҳнати билан тўлаш ёки зарарни бартараф қилиш 
мажбуриятини юклаш; в) вояга етмаганни махсус ўқувтарбия муассасасига 
жойлаштириш. Унинг жиноятлари ҳақидаги ишларни юритиш тартиби умумий 
қоидалар, шунингдек Ўзбекистон Республикаси ЖПКнинг 548—564-моддалари 
асосида белгиланади. 

Вояга етмаганлар жиноятчилиги тузилишида жиноят ҳуқуқий рецедивнинг 
ҳиссаси катталарникига нисбатан пастроқдир. Экспертлар хулосасига кўра вояга 
етмаганларга жиноий жазо ўрнига бошқа жазо чоралари қўлланилгандан кейин 
улар томонидан қайта жиноят қилиш ҳоллари кўпроқ учрайди. 

Вояга етмаганлар жиноятларининг содир этилиш сабаблари ва уларга имкон 
берган шароитларни ўрганишда жиноят содир этишга олиб келувчи 
детерминантларни (омилларни) муаллиф уч гуруҳга, яъни иқтисодий-ижтимоий 
соҳадаги омиллар, маънавий-руҳий омиллар, ташкилий-бошқарув соҳасидаги 
омилларга ажратган. Вояга етмаганлар жиноятларини индивидуал олдини 
олишнинг ўзига хос хусусиятлари қуйидаги тасниф асосида ўрганилган:  

1) вояга етмаган шахс психологияси билан боғлиқ хусусиятлар;  
2) вояга етмаган ўсиб улғаяётган муҳит билан боғлиқ хусусиятлар;  
3) вояга етмаган шахсга таъсир қилувчи кучларнинг мақсади билан боғлиқ 

хусусиятлар;  
4) вояга етмаганлар жиноятларининг олдини олиш субъектлари фаолияти 

билан боғлиқ хусусиятлар. 
Вояга етмаганлар ўртасида ҳуқуқбузарлик ва жиноятчиликни олдини 

олишда вояга етмаганлар шахснинг алоҳида махсус ижтимоий типи сифатида 
ажратишга асос бўладиган тавсифга эга эканлиги масаласи анчагина баҳсли 
муаммолардан бири бўлиб қолмоқда.  

Вояга етмаганлар томонидан жиноят содир этишнинг сабабларини 
қуйидагиларда кўриш мумкин [8]: 

-оиладаги ва турмишдаги салбий таъсирлар; 
-носоғлом турмуш тарзи; 
-ёмон хулқли шахслар билан алоқада бўлиш; 
-ўқимайдиган вояга етмайдиганларнинг ўзоқ вақт мобайнида муайян 

фойдали машғулот билан шуғилланмаганлиги; 
-ўсмирнинг нотўғри қабул қилишга сабаб бўладиган холатларнинг вояга 

етмаган шахсида жуда қийин кечиши; 
-катта ёшдаги жиноятчилар томонидан ҳуқуқбузарликларга ва турли 

ғайриижтимоий хатти- ҳаракатларга жалб қилиниши; 
-зўрлик ишлатишлар ёзилган турли китоб ва видеофильмларнинг таъсири; 
-ҳаётдаги омадсизликлар ва ахлоқий эътиқодларнинг турғун эмаслиги; 
-руҳий ҳолатдаги айрим сифатлар; 
-оммавий маданиятнинг салбий таъсири; 
-айрим ҳаракатларга нисбатан романтик қарашлар ва шундай ҳаракатларни 

содир этишга мойилликнинг кучайишидир. 
Вояга етмаган шахсларнинг ҳуқуқбузарлик субъектига айланиб қолишига 

турли омиллар сабаб бўлади. Ўқувчилар руҳиятининг ғайриижтимоий 
кўринишларга имкон берувчи ҳолатларни қуйидагиларда кўрамиз: [9] 

- Энг муҳим маънавий тушунчалар ва категориялар (ботирлик, қўрқоқлик, 
садоқат, сотқинлик, дўстлик, хиёнат, қахрамонлик, мардлик, камтаримлик ва 
бошқалар) хақиқий мазмуни ва аҳамияти тўғрисида бузилган тасаввурлар. 

- Айрим шахслар, воқеалар, ҳодисаларни баҳолашда хато қилиш. Инсонни 
барча хусусиятлари ва сифатлари йиғиндисига кўра баҳолай олмаслик. 

- Инсонни ҳақиқий мотивлари ва мақсадларини ҳисобга олмай, унинг хулқ-
атворига оид ташқи кўринишларини афзал кўриш. 

- Шахснинг шаклланиши, организмнинг жисмоний ва маънавий 
ривожланиши, тўла вояга етиш жараёни билан боғлиқ бўлган руҳиятнинг 
ўзгарувчанлиги. 

- Ҳис-туйғуларни жиловлай олмаслик, ўзгарувчанлик, ўта таъсирчанлик 
(қўзғалувчанлик), кайфиятнинг тез-тез ўзгариши. 

- Зарур билимлари ва тажрибаси бўлмаган ҳолда атроф-муҳитга, барча янги, 
нотаниш нарсаларга кескин муносабат. 

- Жисмоний фаоллик, ташаббускорлик, ҳаётий фаолиятнинг кучайиши 
оқибатида сарфланмаган куч-қувватнинг ҳаддан ошиб кетиши. 

- Ҳар қандай йўл билан мустақил бўлишга, ўз шахсиятининг аҳамиятини тан 
олдиришга интилиш. Маслаҳатлар, катталарнинг педагогик панд-насиҳатларни ва 
бошқа тарбиявий таъсир кўрсатиш шаклларини хуш кўрмаслик. 

-Ўзининг “катта” бўлиб қолганлигини кўрсатиш ва исботлаш истаги. 
-Таъсирга берувчанлик, ўта ишонувчанлик, тақлидга мойиллик. 
Вояга етмаганларнинг ҳуқуқбузарликларига қарши курашни тартибга 

солувчи қонун ҳужжатларини такомиллаштириш ҳуқуқни муҳофаза қилиш 
органлари ходимларининг касбий билимларини бойитиш, ҳуқуқий маданиятини, 
ҳуқуқбузарнинг тақдирини ҳал этишдаги бурч ва жавобгарлик ҳиссини ошириш, 
жамоат тартибини муҳофаза қилиш, озодликдан маҳрум қилиш муассасаларида 
жазони ўтаётган шахсларга нисбатан яхши муносабатда бўлиш, уларни тузатиш ва 
қайта тарбиялаш бўйича дифференциялашган усулларни қўллаш имкониятларини 
беради. 

“Вояга етмаганлар ўртасида назоратсизлик ва ҳуқуқбузарликларнинг 
профилактикаси тўғрисида”ги Қонунини такомиллаштириш юзасидан бир 
қуйдаги таклифларни ишлаб чикиш ҳамда асослаш имконини берди. 

1. Қонуннинг 7-моддаси 1-қисмида “Ота-она ёки ота-она ўрнини босувчи 
шахслар болаларини таъминлаш, тарбиялаш ва уларга таълим бериш бўйича 
мажбуриятларини бажара бориб, уларнинг хавфсизлигини, ҳаёти ва соғлиғи 
муҳофаза қилинишини, назоратсизлиги ва ҳуқуқбузарликларининг 
профилактикасини таъминлаш мақсадида: 

таълим муассасаларида ўқиётган вояга етмаганларнинг ўқиш вақтида 
ресторанлар, кафелар, барлар, клублар, дискотекалар, кинотеатрлар, компьютер 
заллари, Интернет тармоғидан фойдаланиш хизматларини кўрсатиш учун 
жиҳозланган хоналарда ёхуд бошқа кўнгилочар (дам олиш) жойларда бўлишига 
йўл қўймаслик, бундан мазкур муассасаларда таълим фаолияти ёки таълим 
муассасаси томонидан ўтказиладиган тадбир доирасида бўлиши мустасно 
эканлиги қайд этилган. 

Шунингдек, мазкур модда 2-қисмида “Ота-она ёки ота-она ўрнини босувчи 
шахслар вояга етмаганларнинг ресторанлар, кафелар, барлар, клублар, 
дискотекалар, кинотеатрлар, компьютер заллари, Интернет тармоғидан 
фойдаланиш хизматларини кўрсатиш учун жиҳозланган хоналарда ёхуд бошқа 
кўнгилочар (дам олиш) жойларда тунги вақтда улардан бирининг кузатувисиз 
бўлишига йўл қўймаслик чора-тадбирларини кўради” деб қайд этилган. 

Мазкур модданинг 1-қисми 1-банди ҳамда 2-қисмида назарда тутилган 
қоидалар такрорланганлигини кўришимиз мумкин. Шунга кўра, мазкур моддаги 
тегишли ўзгартириш киритиш мақсадга мувофиқ.  

2.  Қонунинг 26-моддасида “Вояга етмаганни ижтимоий-ҳуқуқий ёрдам 
кўрсатиш марказига жойлаштириш тўғрисидаги илтимосноманинг суд томонидан 
кўриб чиқилиши тартиби белгиланган. Унга кўра, Вояга етмаганни ижтимоий-
ҳуқуқий ёрдам кўрсатиш марказига жойлаштириш тўғрисидаги илтимоснома ички 
ишлар органи уни тақдим этган пайтдан эътиборан 24 соат ичида жиноят ишлари 
бўйича туман (шаҳар) судининг судьяси томонидан ёпиқ суд мажлисида якка 
тартибда кўриб чиқилади. Ўз навбатида мазкур моддада назарда тутилган 
нормалар Ўзбекистон Республикасининг процессуал қонунчилигида назарда 
тутилмаган. Шунга кўра мазкур моддада назарда тутилган нормаларни ўз 
навбатида Жиноят процессуал кодекси нормаларида акс эттириш. 

